
XO‘JALIK YURITUVCHI SUBYEKTLARNING 
MOLIYAVIY BARQARORLIGINI TA’MINLASHDA 
SOLIQLARNI TARTIBGA SOLISHNING TAHLILI

Kudiyarov Kishibay Ramatullaevich
Qoraqalpoq davlat universiteti

E-mail: Kishibay84@mail.ru 

Annotatsiya. Mazkur maqolada xo‘jalik yurituvchi subyektlarning moliyaviy barqarorligi tushunchasi hamda soliq 
siyosatining ularning moliyaviy barqarorligini ta’minlashdagi o‘rni va ahamiyati nazariy hamda metodologik jihatdan tadqiq 
etilgan. Shuningdek, xo‘jalik yurituvchi subyektlar faoliyatini soliqlar vositasida tartibga solishning amaldagi holati tahlil 
qilinib, soliq instrumentlarining moliyaviy barqarorlikka ta’siri baholangan.

Kalit soʻzlar: moliyaviy barqarorlik, moliyaviy resurslar, soliqqa tortish, raqobat, soliq yuki, soliqlar, soliqqa tortish bazasi, 
davlat budjeti, moliyalashtirish.
Abstract. This article examines the concept of financial stability of economic entities and analyzes the role and significance 
of tax policy in ensuring their financial stability from a theoretical and methodological perspective. In addition, the current 
practice of regulating the activities of economic entities through taxation is analyzed, and the impact of tax instruments 
on financial stability is assessed.

Key words: financial stability, financial resources, taxation, competition, tax burden, taxes, tax base, state budget, 
financing.
Аннотация. В данной статье с теоретико-методологической точки зрения исследуется понятие финансовой 
устойчивости хозяйствующих субъектов, а также роль и значение налоговой политики в обеспечении их финансовой 
устойчивости. Кроме того, проанализировано текущее состояние регулирования деятельности хозяйствующих 
субъектов посредством налогов и оценено влияние налоговых инструментов на финансовую устойчивость.

Ключевые слова: финансовая устойчивость, финансовые ресурсы, налогообложение, конкуренция, налоговая 
нагрузка, налоги, налоговая база, государственный бюджет, финансирование.

K I R I S H
Xo‘jalik yurituvchi subyektlarning moliyaviy barqarorligi ularning barqaror faoliyat yuritishi va uzluksiz 

rivojlanishini ta’minlovchi muhim iqtisodiy omil hisoblanadi. Moliyaviy barqarorlik subyektlarning moliyaviy 
resurslari holati, moliyaviy qaramlik darajasi, faoliyat natijadorligi, hisob-kitoblarning holati, to‘lovga layoqatlilik, 
likvidlilik hamda kreditga layoqatlilik ko‘rsatkichlari orqali namoyon bo‘ladi. Mazkur tushunchaning mohiyati 
moliyaviy resurslarni samarali shakllantirish va ulardan oqilona foydalanish bilan belgilanadi. Shu bilan birga, 
moliyaviy barqarorlik xo‘jalik yurituvchi subyektlarning istiqbolli to‘lovga qobiliyatini ifodalovchi muhim mezon 
sifatida qaraladi.

Jahon amaliyotida global xalqaro moliya institutlari, yetakchi ilmiy-tadqiqot markazlari hamda rivojlangan 
mamlakatlarda xo‘jalik yurituvchi subyektlar faoliyatini soliqqa tortishni optimallashtirish va soliqlarning ularning 
moliyaviy-xo‘jalik faoliyatiga ta’sirini baholashga qaratilgan keng ko‘lamli ilmiy izlanishlar olib borilmoqda. 
Ushbu tadqiqotlarda jahon bozori kon’yunkturasidagi o‘zgarishlar, xalqaro soliq amaliyotining biznes muhiti 
bilan uzviy bog‘liqligi hamda raqobatning milliy doiradan global darajaga chiqishi sharoitida soliqlarning 
subyektlar faoliyatiga ijobiy ta’sirini kuchaytirishga xizmat qiluvchi o‘rta va uzoq muddatli strategik omillarni 
baholashga alohida e’tibor qaratilmoqda. Xususan, AQSh, G‘arbiy Yevropa, Yaponiya, Singapur va Janubiy 
Koreya olimlari mazkur masalaning metodologik hamda amaliy jihatlariga, MDH mamlakatlari tadqiqotchilari 
esa asosan nazariy asoslariga urg‘u bermoqda.

O‘zbekistonda soliq sohasida amalga oshirilayotgan islohotlar doirasida tadbirkorlik subyektlari faoliyatini 
soliqqa tortish tizimini takomillashtirish, soliq ma’muriyatchiligi samaradorligini oshirish hamda soliq yukini 
maqbullashtirishga alohida e’tibor qaratilmoqda. Bu jarayonda xo‘jalik yurituvchi subyektlar faoliyatiga soliq 

solishni optimallashtirish va soliqlar vositasida ularning moliyaviy barqarorligini samarali tartibga solish 
masalalari dolzarb ahamiyat kasb etmoqda.

M A V Z U G A  O I D   A D A B I Y O T L A R  S H A R H I
Tarixiy manbalarga murojaat qilinganda, soliqlar va moliyaviy barqarorlik o‘rtasidagi uzviy bog‘liqlik 

qadimgi davrlardanoq ma’lum bo‘lgan. Xususan, qadimgi Hindiston va Xitoyda miloddan avvalgi IV–III asrlarda 
soliqlar yer hosildorligiga mutanosib ravishda belgilangan bo‘lib, yangi yerlarni o‘zlashtirgan xo‘jaliklarga soliq 
imtiyozlari taqdim etilgan. Mazkur yondashuv soliqlarning xo‘jalik faoliyatini rag‘batlantiruvchi vosita sifatidagi 
ahamiyatini namoyon etadi.

Klassik moliya nazariyasida soliqlar davlat xazinasini shakllantiruvchi asosiy moliyaviy manba sifatida 
talqin qilinadi. Jumladan, Adam Smit soliqlarning adolatli, aniq va iqtisodiy jihatdan samarali bo‘lishini barqaror 
iqtisodiy o‘sishning muhim sharti sifatida asoslab bergan. Keyinchalik soliqlarni optimallashtirish masalasi 
“ijtimoiy qurbonlikning maksimal prinsipi” orqali ilmiy jihatdan rivojlantirildi [2].

V.S. Kudryashovning fikricha, korxona moliyaviy barqarorligini o‘rganish moliyaviy-xo‘jalik faoliyatining 
uzluksizligini ta’minlash hamda aktivlarga yo‘naltirilgan o‘z mablag‘larining qoplanish darajasini baholash 
imkonini beradi [4]. I.G. Davydenko va hammualliflar esa moliyaviy barqarorlikning asosini moddiy-ishlab 
chiqarish zaxiralari qiymati bilan ularni shakllantirish manbalari o‘rtasidagi nisbat tashkil etishini ta’kidlaydilar. 
Ularning fikriga ko‘ra, zaxiralarning manbalar bilan ta’minlanganligi moliyaviy barqarorlikning mohiyatini, 
to‘lovga layoqatlilik esa uning tashqi namoyon bo‘lishini ifodalaydi [3].

M.F. Safonova 2017–yilda olib borgan tadqiqotlarida soliq to‘lovlarini foydadan chegiriladigan xarajatlar 
sifatida talqin qilib, ularning korxona moliyaviy oqimlarida muhim ulushni egallashini asoslab beradi. Muallifning 
ta’kidlashicha, soliq to‘lovlari ishlab chiqarish va xo‘jalik faoliyatining barcha bosqichlarida shakllanib, bir 
tomondan mahsulot tannarxining tarkibiy elementi sifatida namoyon bo‘lsa, ikkinchi tomondan ishlab chiqarish 
samaradorligi va boshqaruv qarorlariga sezilarli ta’sir ko‘rsatadi [5].

Tadqiqot natijalarini umumlashtirish asosida Z.N. Qurbanovning 2016–yilda ilgari surilgan soliq to‘lovlarini 
soliq xarajatlari sifatida tan olish haqidagi ilmiy yondashuvini qo‘llab-quvvatlash mumkin. Muallifga ko‘ra, 
korxona xarajatlari moliyaviy natijalarni aniqlash bilan bir qatorda soliqqa tortish bazasini shakllantirishda 
ham ishtirok etadi. Aynan shu jarayonda “soliq xarajatlari” tushunchasi vujudga keladi bo‘lib, u yangi iqtisodiy 
kategoriya emas, balki soliq va boshqa majburiy ajratmalar bilan bog‘liq to‘lovlarning iqtisodiy mazmunini 
ifodalovchi tushuncha sifatida namoyon bo‘ladi [6].

T A D Q I Q O T  M E T O D O L O G I YA S I
Mazkur tadqiqotda xo‘jalik yurituvchi subyektlarning moliyaviy barqarorligini ta’minlashda soliqlarning o‘rni 

va ta’sirini baholash maqsadida kompleks ilmiy yondashuvdan foydalanildi. Tadqiqot jarayonida tahlil va sintez, 
taqqoslash, guruhlash hamda mantiqiy umumlashtirish usullari qo‘llanilib, moliyaviy barqarorlik tushunchasining 
nazariy asoslari xorijiy va mahalliy olimlarning ilmiy ishlari, normativ-huquqiy hujjatlar hamda rasmiy statistik 
ma’lumotlar asosida ochib berildi. Shu bilan birga, soliqlarning xo‘jalik yurituvchi subyektlar faoliyatiga ta’sirini 
aniqlashda tizimli va funksional yondashuvlardan samarali foydalanildi.

Tadqiqotning empirik qismida O‘zbekiston Respublikasi davlat budjeti daromadlari tarkibi bo‘yicha rasmiy 
statistik ma’lumotlar asosida dinamik va strukturaviy tahlil amalga oshirildi. Tijorat banklari faoliyati misolida foyda 
solig‘ining moliyaviy ko‘rsatkichlarga ta’siri iqtisodiy-statistik hamda regressiya tahlili usullari orqali baholandi. 
Olingan natijalar asosida ilmiy xulosalar shakllantirilib, soliqlar vositasida xo‘jalik yurituvchi subyektlarning 
moliyaviy barqarorligini mustahkamlashga qaratilgan ilmiy-amaliy tavsiyalar ishlab chiqildi.

T A H L I L  V A  N A T I J A L A R
Mazkur tadqiqotda xo‘jalik yurituvchi subyektlar faoliyatini soliqlar vositasida tartibga solishning amaldagi 

holati chuqur tahlil qilindi. Shuningdek, iqtisodiy noaniqlik sharoitida soliqlarning xo‘jalik yurituvchi subyektlar 
faoliyati samaradorligiga ta’sirini baholashga doir zamonaviy yondashuvlar o‘rganilib, soliq solishning subyektlar 
faoliyati natijalariga ta’siri aniqlashtirildi hamda tegishli ilmiy xulosalar shakllantirildi. Umuman olganda, davlat 
budjeti daromadlari tarkibida asosiy soliq tushumlari bo‘yicha ijobiy o‘sish tendensiyalari kuzatilmoqda, bunda 
qo‘shilgan qiymat solig‘i ulushining nisbatan kamayishi ham qayd etiladi (1-jadval).

Jumladan, 2023–yilda 2019–yilga nisbatan xo‘jalik yurituvchi subyektlar tomonidan to‘langan foyda solig‘i 
summasi qariyb 2,5 baravarga oshgan bo‘lib, budjet tushumlarida foyda solig‘ining ulushi 17,6 foizni tashkil 
etdi. Ushbu holatga asosiy foyda solig‘i stavkasining oshirilishi (2019–yilda 12 foiz, 2020–yildan boshlab 15 foiz 
etib belgilanishi), ayrim soliq imtiyozlarining bekor qilinishi hamda amalga oshirilgan soliq islohotlari natijasida 
foyda solig‘i to‘lovchilar sonining sezilarli darajada ko‘paygani asosiy omillar sifatida ta’sir ko‘rsatgan. Xususan, 

2019–yilda foyda solig‘i to‘lovchilar soni 49,4 ming tani tashkil etgan bo‘lsa, 2022–yilda bu ko‘rsatkich 165,2 
ming taga yetib, 2019–yilga nisbatan 3,3 baravarga oshgan (1-jadval).

1-jadval. Davlat budjetiga to‘langan soliqlar va majburiy to‘lovlari to‘g‘risida ma’lumot1, (mlrd. so‘m)

Ko‘rsatkichlar 2019 y. 2020 y. 2021 y. 2022 y. 2023 y.
I Jami tushumlar 112165,4 132938,0 164799,4 201863,7 231721,0

shu jumladan:
foyda solig‘i 16360,6 28712,2 38363,3 37649,9 40779,0
QQS 33809,8 31177,4 38439,0 52189,4 57885,0
mol-mulk solig‘i 2360,2 1974,3 2457,3 4015,4 5098,0
yer solig‘i 2313,2 2386,7 4082,8 5305,9 6890,0
aylanmadan soliq 1988,7 1353,9 1649,4 2512,7 2407,0

II Tushumidagi ulushi (%da)
  foyda solig‘i 14,6 21,6 23,3 18,7 17,6
  QQS 30,1 23,5 23,3 25,6 25,0

mol-mulk solig‘i 2,1 1,5 1,5 2,0 2,2
yer solig‘i 2,1 1,8 2,5 2,6 3,0

  aylanmadan soliq 1,8 1,0 1,0 1,2 1,0

Shu bilan birga, qo‘shilgan qiymat solig‘i to‘lovchilari sonining ortishi va soliq bazasining kengayishiga 
qaramasdan, davlat budjeti tushumlarida QQS ulushining nisbatan kamayishiga asosiy omillardan biri sifatida 
mazkur soliq stavkasining pasaytirilganligini qayd etish mumkin. Bu holat soliq siyosatining fiskal barqarorlikni 
ta’minlash bilan bir qatorda iqtisodiy faollikni rag‘batlantirishga yo‘naltirilganligini ko‘rsatadi.

Respublika bank tizimidagi 25 ta tijorat banki moliyaviy ko‘rsatkichlari asosida o‘tkazilgan empirik tahlil 
natijalari aktivlar rentabelligiga foyda solig‘i stavkasining ta’sirini aniqlash imkonini berdi. Tahlil natijalariga ko‘ra, 
foyda solig‘i stavkasining oshirilishi bank aktivlari rentabelligining ortishiga olib kelishi aniqlangan. Mazkur holat 
tijorat banklari tomonidan to‘lanadigan foyda solig‘i yukining ma’lum darajada bank kontragentlariga, jumladan, 
kredit foiz stavkalari tarkibiga kiritilishi yoki depozit foiz stavkalarining mos ravishda tartibga solinishi orqali 
taqsimlanishini anglatadi. Shu bilan birga, yirik korxonalar, odatda, moliyalashtirishning muqobil va nisbatan 
samarali instrumentlaridan, xususan, kapital jalb qilish imkoniyatlaridan foydalanishlari mumkin bo‘lsa, kichik va 
o‘rta biznes subyektlari asosan o‘z investitsiyalarini moliyalashtirishda tijorat banklari xizmatlariga tayanadilar 
(2-jadval).

2-jadval. Bank daromadligiga foyda solig‘i ta’sirini regression tahlili

VARIABLES PROF

CIT 3.571***
(1.000)

Constant 0.0121
(0.00762)

Observations 161
Number of entities 25

Standard errors in parentheses *** p<0.01, ** p<0.05, * p<0.1

Yuqorida keltirilgan tahlillar shuni ko‘rsatadiki, soliqlar ko‘pincha fiskal yuk sifatida talqin qilinishiga 
qaramasdan, ular xo‘jalik yurituvchi subyektlar faoliyati samaradorligiga sezilarli ta’sir ko‘rsatadi va iqtisodiy 
jarayonlarga ko‘p qirrali ta’sir mexanizmlariga ega. Soliq yukini optimallashtirish sotilayotgan mahsulotlar 
sifatini oshirishga xizmat qilishi mumkin bo‘lib, bu holat subyektlarning raqobatbardoshligini kuchaytiradi hamda 
iste’molchilarni jalb etish imkoniyatlarini kengaytiradi. Natijada sotish hajmining oshishi va foydaning barqaror 
o‘sishi uchun zarur shart-sharoitlar shakllanadi.

Mazkur omillar zanjiri boshqaruv samaradorligini yuksaltirishga, moliyaviy resurslardan foydalanish sifatini 
yaxshilashga hamda korxona boshqaruv tizimida soliq rejalashtirish jarayonlarini rivojlantirishga rag‘batlantiradi. 
Shu tariqa, soliqlarni iqtisodiy jihatdan asoslangan holda tartibga solish xo‘jalik yurituvchi subyektlarning 

1	 O‘zbekiston Respublikasi Iqtisodiyot va moliya vazirligi ma’lumotlari asosida muallif tomonidan tayyorlangan.

moliyaviy barqarorligini mustahkamlash va ularning uzoq muddatli rivojlanishini ta’minlashda muhim instrument 
sifatida namoyon bo‘ladi.

X U L O S A  V A  T A K L I F L A R
Ilmiy tahlillar natijalariga ko‘ra, soliqlar xo‘jalik yurituvchi subyektlarning moliyaviy barqarorligiga ko‘p qirrali 

ta’sir ko‘rsatadi. Shu bois soliq siyosatini shakllantirish jarayonida davlat manfaatlari bilan xo‘jalik yurituvchi 
subyektlarning moliyaviy barqarorligini uyg‘unlashtirishga qaratilgan muvozanatli yondashuvni ta’minlash 
muhim ustuvor yo‘nalishlardan biri hisoblanadi.

Xo‘jalik yurituvchi subyektlarning moliyaviy barqarorligini mustahkamlash maqsadida soliq siyosatini 
iqtisodiy faollik darajasiga mos holda differensiallashtirish maqsadga muvofiqdir. Jumladan, foyda solig‘i 
stavkalarini investitsiya hajmi va moliyaviy natijalarga bog‘liq holda belgilash korxonalar investitsion faolligini 
oshirishga xizmat qiladi. Kichik va o‘rta biznes subyektlari uchun soliq ma’muriyatchiligini soddalashtirish, 
soliq yukini bosqichma-bosqich maqbullashtirish hamda soliq rejalashtirish mexanizmlarini rivojlantirish orqali 
ularning moliyaviy barqarorligini yanada kuchaytirish mumkin. Shuningdek, soliq imtiyozlarining samaradorligini 
baholash tizimini joriy etish soliq siyosati natijadorligini oshirishda muhim ahamiyat kasb etadi.

